
ABSTRAK 

 

Kajian ini dijalankan bagi mengkaji hubungan antara komunikasi keorganisasian dan 
komitmen pekerja terhadap organisasi dalam kalangan penjawat awam di Malaysia 
semasa pandemik COVID-19. Komunikasi keorganisasian adalah terdiri daripada 
beberapa aspek iaitu, maklum balas individu, komunikasi antara jabatan, komunikasi 
pengarahan tugas, dan komunikasi sesama pekerja. Tujuan kajian ini dijalankan 
adalah untuk mengenal pasti tahap komunikasi keorganisasian dalam kalangan 
penjawat awam semasa pandemik COVID-19. Seterusnya, kajian ini juga mengkaji 
perhubungan antara kedua-dua pemboleh ubah iaitu komunikasi keorganisasian dan 
komitmen pekerja terhadap organisasi dalam kalangan penjawat awam semasa 
pandemik COVID-19. Pendekatan kuantitatif telah digunakan dan borang soal selidik 
telah diedarkan menggunakan pautan Google Form kepada 100 orang responden 
secara rawak melalui media sosial seperti WhatsApp, Telegram, Facebook dan 
Instagram pengkaji. Berdasarkan kepada analisis deskriptif, tahap komunikasi 
keorganisasian dalam kalangan penjawat awam semasa pandemik COVID-19 adalah 
pada tahap yang tinggi, manakala komitmen pekerja terhadap organisasi dalam 
kalangan penjawat awam semasa pandemik COVID-19 adalah pada tahap yang 
sederhana. Selain itu, analisis regresi mudah menunjukkan bahawa komunikasi 
keorganisasian mempunyai hubungan yang signifikan dengan komitmen pekerja 
terhadap organisasi. Ini menunjukkan hubungan yang positif di antara komunikasi 
keorganisasian dan komitmen pekerja terhadap organisasi dalam kalangan penjawat 
awam di Malaysia semasa pandemik COVID-19. Oleh itu, hipotesis alternatif adalah 
diterima yang mana wujud hubungan antara komunikasi keorganisasian dan 
komitmen pekerja terhadap organisasi dalam kalangan penjawat awam sepanjang 
tempoh pandemik COVID-19. 

 

 

Kata Kunci: Komunikasi keorganisasian, kepuasan komunikasi, komitmen pekerja, 
penjawat awam, pandemik COVID-19. 

ABSTRACT 

 

The aim of the research is to study the relationship between organizational 
communication and employee commitment to the organization among civil servants 
in Malaysia during the COVID-19 pandemic. The first objectives of this study are to 
identify the level of organizational communication among civil servants during the 
COVID-19 pandemic. Next, this study also examines the relationship between the 
two variables namely organizational communication and employee commitment to 
the organization among civil servants during the COVID-19 pandemic. Quantitative 
approach has been implemented and questionnaires were distributed using google 
form link to 100 respondents randomly via social media such as WhatsApp, Telegram, 
Facebook and Instagram. Based on the descriptive analysis, the level of 
organizational communication among civil servants during the COVID-19 pandemic 
was at a high level, while employee commitment to the organization among civil 
servants during the COVID-19 pandemic was at a moderate level. Moreover, the 
simple form regression analysis showed that organizational communication had a 
significant relationship with employee commitment to the organization. This indicates 
a positive relationship between organizational communication and employee 
commitment to the organization among civil servants in Malaysia during the COVID-
19 pandemic. Therefore, an alternative hypothesis is accepted which is there is a 
relationship between organizational communication and employee commitment to 
the organization among civil servants during the COVID-19 pandemic period. 

 

 

Keywords: Organizational communication, employee commitments, communication 
satisfaction, civil servants, COVID-19 pandemic. 

BAB 1 

 

 

PENDAHULUAN 

 

 

 

1.1 Pengenalan 

Komunikasi adalah merupakan salah satu elemen yang penting kepada mana-mana 

organisasi khususnya dalam konteks Revolusi Industri 4.0. Keberkesanan komunikasi 

telah diakui oleh ramai pengkaji lepas dalam mendepani pelbagai cabaran (Hapini 

Awang et al., 2020). Komunikasi berkesan membolehkan informasi dapat 

disampaikan dan disebarkan ke seluruh dunia. Komunikasi dalam organisasi juga 

mempunyai kepentingan yang sama dalam penyampaian maklumat kepada anggota 

organisasi. Hal ini kerana komunikasi keorganisasian dilihat sebagai salah satu 

daripada elemen kecekapan organisasi. Kecekapan pengurusan komunikasi yang 

efisien dalam organisasi melancarkan lagi pengurusan organisasi (Idros dan Maizatul, 

2015).  

Komunikasi keorganisasian adalah merupakan elemen penting dalam segala 

aktiviti organisasi termasuk dalam konteks luaran dan dalaman organisasi dan 

komunikasi yang baik seharusnya bermula daripada pemimpin dan pengurus atasan 

atau majikan. Menurut Maizaitu et al., (2019), pengurus adalah aktor yang akan 

memberikan kesedaran dan kefahaman kepada kakitangan di bawah sistem dan 

perjalanan organisasi supaya semua elemen organisasi dapat berjalan dengan 

harmoni dan teratur. Selain itu, ketelusan penyampaian dan penyebaran maklumat 

yang benar dan berguna dilihat satu isu penting dalam organisasi. Hal ini kerana, 

faktor-faktor yang menjayakan komunikasi dalam organisasi itu sendiri seperti 

saluran komunikasi yang jelas, persekitaran kerja yang selesa, keakraban hubungan 

antara ahli organisasi mampu menjayakan proses komunikasi keorganisasian berlaku 

dengan berkesan (Abdullah Hassan dan Ainon Mohd, 2003). 

Komunikasi adalah merupakan salah satu elemen penting dalam 

perkembangan organisasi sektor awam di mana melalui komunikasi, pengaliran 

mesej atau maklumat dapat dilaksanakan dengan lebih mudah dan berkesan. 

Menurut Johar (2017), penyampaian mesej yang betul, telus dan tepat dapat 

disampaikan serta di terima pakai melalui komunikasi yang berkesan dalam sesebuah 

organisasi yang mana ia akan menyumbang kepada tingkah laku dan tindakan yang 

betul. Kini, komunikasi tidak hanya tertumpu kepada komunikasi secara fizikal antara 

penyampai mesej dan penerima mesej kerana dengan kemajuan teknologi 

komunikasi maklumat ia dapat disalurkan atau disampaikan melalui pelbagai saluran 

dan medium seperti media massa, pengeluaran memo, e-mel, telefon pintar dan 

sebagainya (Maizatul et al., 2019).  

 Idros dan Maizatul (2015), mengatakan bahawa aspek komunikasi penting 

dalam hubungan organisasi bukan sahaja antara sesebuah organisasi dengan 

organisasi yang lain malah ia juga menjadi pemangkin utama yang mencetus 

hubungan yang erat antara pihak pengurusan atasan dengan pihak pengurusan 

bawahan. Hubungan ini terbentuk apabila kedua-dua pihak mempunyai komunikasi 

yang berkesan dalam penyampaian maklumat atau sebarang mesej dalam organisasi 

dan semasa bekerja. Selain itu, komunikasi keorganisasian yang baik membantu 

mempertingkatkan pengetahuan kerja dan kemahiran kakitangan di samping 

mencapai kepuasan kerja, mempunyai peluang untuk merealisasikan potensi diri, 

mempertingkatkan kecekapan serta kelayakan diri dan peluang kenaikan pangkat 

serta gaji menerusi latihan yang berkesan. Walau bagaimanapun, pencapaian yang 

dicapai dan matlamat yang hendak dicapai adalah memerlukan komitmen yang tinggi 

dalam anggota kakitangan organisasi.  

Komunikasi keorganisasian yang berkesan dalam organisasi bukan sahaja 

mempengaruhi kepuasan bekerja dan prestasi kerja, malah sebagaimana yang telah 

ditekankan oleh pengkaji lepas, komunikasi keorganisasian mampu memberi kesan 

kepada komitmen pekerja terhadap organisasi (Johar, 2017). Menurut Asri dan 

Hamrila (2007), komitmen pekerja terhadap organisasi merupakan suatu 

perhubungan di antara pekerja dengan organisasi di mana komitmen dilihat dari 

pelbagai perspektif yang merujuk kepada macam-macam kriteria, situasi dan tingkah 

laku pekerja. Setiap organisasi memerlukan kebolehan, kecekapan, ketekunan dan 

kesetiaan daripada ahlinya.  

Apabila pekerja berkomitmen penuh terhadap organisasi ia akan 

menghasilkan imbalan yang terbaik seperti keuntungan, produktiviti yang tinggi, 

kesetiaan pekerja dan pencapaian misi dan matlamat organisasi. Ini kerana menurut 

kajian oleh Khazani (2005), mendapati tanpa komitmen daripada para ahli organisasi 

agak sukar sesebuah organisasi mengekalkan prestasinya. Seterusnya, pekerja 

berkomitmen tinggi terhadap organisasi lebih mudah untuk memberikan sumbangan 

seperti inovasi dan kreativiti, serta akan menyumbang ke arah keupayaan organisasi 

yang lebih tinggi (Bennet & Durkin, 2000). Oleh hal yang demikian, komitmen pekerja 

terhadap organisasi adalah suatu cabang pengurusan sumber manusia yang perlu 

ditadbir dan diurus sebaik mungkin, sebagaimana setiap organisasi harus 

memberikan perhatian aspek komunikasi keorganisasian yang sama penting dengan 

komitmen dalam sesebuah organisasi. 

Sehubungan dengan itu, kajian ini adalah bertujuan untuk mengenal pasti 

komunikasi keorganisasian dan komitmen pekerja terhadap organisasi dalam 

kalangan penjawat awam semasa pandemik COVID-19. Seterusnya, untuk mengkaji 

hubungan komunikasi keorganisasian dan komitmen pekerja terhadap organisasi 

dalam kalangan penjawat awam semasa pandemik COVID-19 

 

 

1.2 Latar Belakang Kajian 

Komunikasi keorganisasian yang efektif diperlukan di mana-mana organisasi 

termasuklah di sektor awam. Sebagai penyokong terhadap pembangunan dan 

kejayaan sesebuah negara, penjawat awam sentiasa berdepan dengan pelbagai 

lapisan masyarakat kerana mereka menawarkan perkhidmatan untuk membantu 

kelangsungan kehidupan masyarakat dan perkara ini memerlukan komunikasi dan 

komitmen yang tinggi. Penjawat awam adalah dalam golongan kakitangan awam 

yang merupakan tulang belakang kepada pentadbiran negara. Golongan ini 

dipertanggungjawabkan dalam memastikan pelaksanaan pelbagai polisi dan program 

pembangunan dapat dijayakan. Dalam pelaksanaan ini, pekerja yang berada dalam 

sektor awam mempunyai dwi peranan bukan sahaja sebagai aset organisasi tetapi 

juga sebagai pelaksana aspirasi kerajaan dalam membangunkan negara (Asri & 

Hamrila, 2007). Sehubungan itu, penjawat awam juga merupakan nadi penggerak 

misi dan visi kerajaan. Oleh itu, penting untuk penjawat awam mempunyai set 

kemahiran komunikasi keorganisasian yang tinggi bagi mencapai visi dan misi yang 

ditetapkan dan memerlukan sebuah komitmen kerja yang tinggi terhadap organisasi 

dalam kalangan penjawat awam bagi mewujudkan kecekapan sistem pentadbiran 

dan pengurusan dalam organisasi sektor awam negara. 

Komunikasi menjadi aspek utama yang dititikberatkan bagi menjamin 

matlamat organisasi berjaya dicapai. Komunikasi secara amnya dapat difahami 

sebagai pemindahan makna dari satu individu kepada individu yang lain atau ramai 

individu, sama ada secara lisan atau bukan lisan (Maizatul et. al., 2019). Komunikasi 

dari satu individu kepada individu yang lain biasanya digambarkan sebagai sebuah 

segi tiga yang terdiri daripada pengirim, mesej atau maklumat dan penerima (Barret, 

2006), manakala elemen komunikasi pula melibatkan penghantaran mesej, penerima 

mesej dan saluran (Ab. Aziz, 2010). Oleh itu komunikasi yang jelas adalah sangat 

penting untuk memastikan kefahaman penerima mengenai mesej yang disampaikan. 

Oleh itu, dalam konteks organisasi anggota organisasi perlu mempunyai kemahiran 

komunikasi yang baik bagi membolehkan mereka berkomunikasi dengan cekap dan 

berkesan. Komunikasi dengan mesej yang tidak difahami dengan jelas, pastinya akan 

mengganggu perjalanan operasi dan ini akan menggagalkan pencapaian matlamat 

organisasi (Maizatul et al., 2019). Oleh sebab itu, komunikasi dilihat sebagai 

pemangkin kepada kecemerlangan dalam pencapaian matlamat organisasi. 

Pihak pengurusan atas seharusnya mengambil langkah yang sewajarnya 

untuk menangani sebarang masalah yang boleh mengurangkan komitmen pekerja 

terhadap organisasi akibat daripada masalah komunikasi yang telus dan efektif dalam 

organisasi. Menurut Johar (2017), komitmen penting dalam organisasi yang mana 

komitmen pekerja terhadap organisasi sedikit sebanyak mempengaruhi kejayaan dan 

produktiviti sesebuah organisasi itu sendiri. Menurut Newstrom dan Davis (2002) 

dalam Johar (2017), komitmen merupakan satu tahap yang mana pekerja berpegang 

dan terlibat aktif dalam organisasi, iaitu komitmen pekerja diukur melalui tahap 

keyakinan yang kuat dan penerimaan terhadap nilai-nilai dalam organisasi, sentiasa 

bersedia untuk melakukan yang terbaik dan adanya keinginan untuk terus kekal 

dalam organisasi berkenaan. Oleh hal yang demikian, penting bagi pihak pengurusan 

dalam organisasi menitikberatkan berkaitan komitmen pekerja terhadap organisasi 

dan persekitaran kerja mereka bagi mengelakkan masalah penurunan tahap 

komitmen pekerja melakukan kerja yang berkualiti dan tidak mahu untuk terus kekal 

bekerja terhadap organisasi.  

 

 

1.3 Permasalahan Kajian 

Berdasarkan senario globalisasi pada masa kini, peredaran masa yang berlaku begitu 

pantas sekali telah mempengaruhi perkembangan organisasi yang sangat drastik 

dalam mencapai tuntutan globalisasi dan mendepani cabaran komunikasi. Kini dunia 

telah mencapai revolusi industri yang ke empat atau dikenali sebagai Revolusi 

Industri 4.0 (IR 4.0), di mana perkembangan teknologi maklumat dan komunikasi 

yang tanpa sempadan telah mempengaruhi pengurusan sumber manusia, suasana 

pengurusan dan penyampaian maklumat atau mesej dalam organisasi. Secara tidak 

langsung, keberkesanan komunikasi keorganisasian juga mempengaruhi kejayaan 

visi dan misi organisasi yang hendak dicapai oleh anggota organisasi. Kejayaan 

mencapai matlamat tersebut juga adalah bergantung dengan komitmen pekerja 

terhadap organisasi kerana pekerja dalam organisasi bertindak sebagai penggerak 

organisasi yang mana akan memberi sumbangan dalam perkhidmatan dan 

kepakaran mereka bagi meningkatkan produktiviti organisasi. Oleh itu, terdapat 

beberapa permasalahan kajian yang telah dikenal pasti oleh pengkaji.  

 

1.3.1 Kajian Lepas Berkaitan Hubungan Komunikasi dan Komitmen Hanya 

Tertumpu Dalam Kalangan Subordinat Sahaja 

Terdapat beberapa faktor yang mempengaruhi komitmen pekerja terhadap 

organisasi iaitu faktor persekitaran tempat kerja, pekerjaan tersebut, keadaan fizikal 

tempat kerja, teknologi dan juga komunikasi yang merupakan salah satu faktor yang 

membentuk persekitaran tempat kerja dalam organisasi (Mohd Nasir & Hazirah 

Zolkiply, 2017). Dapatkan kajian tersebut selari dengan dapatan kajian AB. Samad 

(2020) yang membuktikan faktor komunikasi keorganisasian secara langsung 

mempengaruhi komitmen para pekerja dalam sesebuah organisasi kerana komitmen 

ahli dalam organisasi mampu membantu merealisasikan matlamat dan objektif 

organisasi. Oleh itu, komunikasi keorganisasian adalah penting dalam pembentukan 

persekitaran tempat kerja termasuk menjadi pemangkin kepada komitmen pekerja 

terhadap kerja dan juga organisasi. Namun begitu, kajian oleh AB. Samad (2020) 

hanya tertumpu kepada hubungan komunikasi dan komitmen dalam kalangan 

subordinat sahaja (tenaga sokongan) di sebuah organisasi seni. Oleh hal demikian, 

kajian ini bakal berfokus kepada hubungan komunikasi keorganisasian dan komitmen 

pekerja terhadap organisasi secara menyeluruh tertumpu kepada penjawat awam di 

Malaysia. 

 

1.3.2 Kajian Kepuasan Komunikasi Keorganisasian dan Komitmen 

Terhadap Organisasi Sektor Awam Dalam Konteks Pandemik COVID-19 

Masih Terhad 

Terdapat beberapa kajian lepas yang telah dijalankan oleh pengkaji lepas 

menunjukkan bahawa terdapat hubungan positif antara komunikasi dengan 

komitmen pekerja terhadap organisasi. Komunikasi organisasi yang tidak berkesan 

dan lancar dalam pelaksanaan kerja pasti akan mengganggu dan merencatkan lagi 

kelancaran pihak pekerja dalam mencapai objektif kerja yang telah ditetapkan oleh 

pihak organisasi. Menurut Johar (2017), kegagalan projek, kekurangan semangat 

berpasukan dalam organisasi, ketidakpuasan hati di antara rakan sekerja, jabatan 

serta pihak pengurusan sentiasa berlaku adalah akibat masalah komunikasi.  

Tambahan pula, komunikasi organisasi yang kurang berkesan dalam 

kalangan anggota jabatan, rakan sekerja dan pihak pengurusan menyumbang 

kepada ketidaklancaran pengaliran maklumat serta mesej (Maizatul et al., 2019). 

Komunikasi yang hambar atau kurang berkesan di tempat kerja memberi kesan 

negatif dan menyebabkan penyampaian maklumat yang tidak tepat serta konflik 

dalam dua maklumat yang diterima oleh pekerja (King, 2013). Oleh itu, permaslahan 

komunikasi yang wujud dalam organisasi dapat menyebabkan penurunan tahap 

komitmen pekerja terhadap skop tugas mereka dan secara tidak langsung 

menyumbang kepada prestasi yang tidak produktif dalam organisasi. Selain dianggap 

sebagai pemangkin utama, ramai orang menganggap komunikasi sebagai ‘darah 

daging’ organisasi dan daya yang menggerakkan organisasi itu serta agen yang 

mengeratkan semua perhubungan (Omardin & Azahar, 1990). Perkara ini disokong 

oleh Noor Afzaliza Nazira et al. (2018), menyatakan kepentingan komunikasi dalam 

segala lapangan kehidupan. 

Keberkesanan komunikasi keorganisasian mempengaruhi kepuasan bekerja 

terhadap pekerja dalam organisasi di samping memberi kesan kepada komitmen 

pekerja dalam organisasi. Kebanyakan kajian lepas yang telah dijalankan oleh 

pengkaji lepas menunjukkan hubungan yang positif di antara komunikasi 

keorganisasian terhadap komitmen pekerja terhadap organisasi mereka. Kajian yang 

dijalankan oleh Johar (2017) menunjukkan faktor kepuasan komunikasi yang dikaji 

mempunyai hubungan yang positif terhadap komitmen pekerja terhadap organisasi 

dan analisis kajian juga mendapati bahawa faktor komunikasi sesama pekerja 

merupakan faktor yang paling dominan mempengaruhi komitmen pekerja. 

Seterusnya, kajian oleh Ab. Samad et al., (2020) juga membuktikan bahawa pekerja 

memberikan gambaran positif berkaitan proses komunikasi keorganisasian yang 

berlaku dalam organisasi sekaligus memberikan komitmen yang agak tinggi semasa 

menjalankan tugas-tugas mereka. Oleh hal yang demikian, dengan adanya dapatan 

kajian lepas membuktikan dapatan kajian hubungan positif antara kepuasan 

komunikasi dengan komitmen. Justeru itu, jelaslah komunikasi keorganisasian 

mempengaruhi komitmen dan kesetiaan pekerja terhadap organisasi mereka 

bekerja. 

Namun begitu, adakah dapatan kajian tersebut tetap masih relevan dan sama 

dengan keadaan dunia pekerjaan yang menuju kepada cara kerja dan norma baru 

dalam alam pekerjaan di Malaysia semasa pandemik COVID-19 sedang melanda 

negara? Pandemik COVID-19 yang melanda dunia telah memberi impak yang besar 

terhadap kehidupan sejagat dan menjejaskan beberapa sektor perkhidmatan awam 

terutamanya bidang kesihatan awam, begitu juga dengan organisasi pentadbiran 

perkhidmatan awam yang lain. Perkara ini pasti mempengaruhi komunikasi 

keorganisasian dan komitmen pekerja terhadap organisasi. Oleh itu, kajian ini 

bertujuan untuk mengkaji tahap komunikasi keorganisasian dalam kalangan 

penjawat awam semasa pandemik COVID-19. 

 

1.3.3 Dapatkan Kajian Lepas Hubungan Komunikasi Keorganisasian dan 

Komitmen Pekerja Tidak Konsisten 

Dalam kehidupan seharian, manusia sentiasa berkomunikasi dan begitu juga 

yang berlaku dalam sesebuah organisasi di mana perbezaan cara komunikasi itu 

disampaikan yang memberikan organisasi berkenaan berlainan dengan organisasi 

yang lain. Setiap sektor dan industri termasuk sektor perkhidmatan awam, 

komunikasi seharian amat penting bagi melancarkan pengurusan dan perkhidmatan 

yang ditawarkan kepada pelanggan (Johar, 2017). Oleh itu, komunikasi 

keorganisasian yang berkesan bagi setiap pekerja harus diterapkan dalam organisasi 

bagi memperoleh prestasi dan produktiviti yang tinggi. Secara tidak langsung 

mewujudkan komitmen yang tinggi dalam menjalankan tugasan harian dengan 

adanya proses komunikasi yang kerap berlaku. 

Tinjauan terhadap penyelidikan lepas menunjukkan terdapat pelbagai kajian 

yang dilaksanakan oleh pengkaji-pengkaji lepas di mana kajian tersebut 

menunjukkan komunikasi keorganisasian adalah penting kepada organisasi dan 

menjadi pemangkin kelancaran pengurusan organisasi (Idros & Maizatul, 2015). 

Walau bagaimanapun, dapatan kajian lepas menunjukkan dapatan yang tidak 

konsisten. Antaranya adalah kajian lepas oleh Lily et al., (2004), Che Su et al., (2009), 

Najib dan Umi (2009), Che Su (2004) yang mana kajian mereka ini menunjukkan 

hubungan positif antara faktor-faktor kepuasan komunikasi dengan komitmen 

pekerja walaupun sesetengahnya memperoleh hubungan sederhana positif dan 

hubungan positif yang lemah. Begitu juga dengan kajian oleh Johar (2017), yang 

mengkaji hubungan komunikasi keorganisasian dan komitmen dalam sektor awam 

mendapati bahawa faktor kepuasan komunikasi keorganisasian yang dikaji 

mempunyai hubungan positif terhadap komitmen pekerja terhadap organisasi. 

Sementara itu, kajian oleh Yau (2013) yang mengkaji kesan kepuasan 

komunikasi organisasi kepada komitmen organisasi menunjukkan hubungan positif 

antara kedua-dua pemboleh ubah tersebut. Di samping itu, kajian oleh Marchalina 

dan Hartini (2017), yang mengkaji hubungan komunikasi dalaman dengan komitmen 

pekerja yang melibatkan tiga elemen komitmen iaitu komitmen afektif, komitmen 

berterusan dan komitmen normatif, di mana hasil kajian menunjukkan hubungan 

yang positif antara komunikasi dalaman terhadap ketiga-tiga jenis komitmen pekerja 

yang dikaji. Berdasarkan beberapa kajian lepas tersebut, dilihat bahawa dapatkan 

kajian menunjukkan hubungan komunikasi keorganisasian dengan komitmen adalah 

tidak konsisten dan ini menyebabkan pengkaji melihat ia sebagai keperluan untuk 

melakukan kajian ini bagi merungkai ketidakkonsistenan dapatan kajian-kajian lepas. 

Oleh itu, kajian ini dijalankan bertujuan untuk mengenal pasti hubungan komunikasi 

keorganisasian dan komitmen pekerja terhadap organisasi dalam konteks kajian 

penjawat awam di Malaysia, yang mana kajian ini juga berfokus kepada tahap 

komunikasi keorganisasian dan komitmen pekerja terhadap organisasi sepanjang 

tempoh pandemik COVID-19. 

 

1.3.4 Kajian-Kajian Lepas Lebih Tertumpu Kepada Sektor Swasta Sahaja 

Terdapat ramai pengkaji berminat untuk mengkaji tingkah laku manusia atau 

perlakuan dalam organisasi. Berdasarkan kajian-kajian lepas juga, kajian kepuasan 

komunikasi keorganisasian dan komitmen yang melibatkan industri perkhidmatan 

dalam sektor kerajaan atau awam dan kajian lepas juga lebih banyak tertumpu 

kepada sektor swasta seperti Lily et al., (2004), Che Su et al., (2009), Najib dan Umi 

(2009), Che Su (2004) dan banyak lagi (Johar,2017). Oleh hal yang demikian, kajian 

ini adalah bertujuan untuk mengenal pasti hubungan kepuasan komunikasi 

keorganisasian dengan komitmen pekerja terhadap organisasi yang melibatkan 

sektor awam dalam kalangan penjawat awam di Malaysia lebih-lebih lagi untuk 

mengetahui tahap komunikasi keorganisasian dan komitmen pekerja terhadap 

organisasi dalam kalangan penjawat awam yang bekerja dengan cara dan norma 

baru sepanjang pandemik COVID-19.  

Sehubungan dengan itu, persoalan kajian tertumpu kepada apakah tahap  

komunikasi keorganisasian pekerja dalam kalangan penjawat awam sepanjang 

bekerja semasa pandemik COVID-19? Sementara itu, persoalan kajian seterusnya 

adalah berfokus kepada adakah komunikasi keorganisasian mempengaruhi 

komitmen pekerja terhadap organisasi dalam kalangan penjawat awam sepanjang 

bekerja semasa pandemik COVID-19? Oleh hal yang demikian, persoalan kajian 

tersebut membawa kepada objektif kajian iaitu untuk mengenal pasti tahap 

komunikasi keorganisasian pekerja dalam kalangan penjawat awam semasa 

pandemik COVID-19. Seterusnya, untuk mengkaji hubungan komunikasi 

keorganisasian dan komitmen pekerja terhadap organisasi dalam kalangan penjawat 

awam semasa pandemik COVID-19. 

 

 

1.4 Persoalan Kajian 

Persoalan kajian ini dibentuk berdasarkan permasalahan kajian. Pengkaji telah 

menetapkan dua persoalan yang akan menjadi panduan dalam menyempurnakan 

kajian ini. Berikut adalah merupakan persoalan kajian: 

i. Apakah tahap komunikasi keorganisasian dalam kalangan penjawat awam 

semasa pandemik COVID-19? 

ii. Apakah hubungan komunikasi keorganisasian dan komitmen pekerja 

terhadap organisasi dalam kalangan penjawat awam semasa pandemik 

COVID-19? 

1.5 Objektif Kajian 

Kajian ini akan dijalankan dengan menggunakan dua objektif kajian. Berikut adalah 

objektif kajian bagi kajian ini, iaitu adalah untuk: 

i. Mengenal pasti tahap komunikasi keorganisasian dalam kalangan penjawat 

awam semasa pandemik COVID-19. 

ii. Mengkaji hubungan komunikasi keorganisasian dan komitmen pekerja 

terhadap organisasi dalam kalangan penjawat awam semasa pandemik 

COVID-19. 

